
13.1. Introduzion

(1) Marie e a un fi

(2) Mi lavi lis mans

(3) I cjavei di Ane a son neris

(4) VVé chi la t6 fotografie

(5) No ai mai let il libri par inglés, ma la so traduzion

Ancje te lor evident diversitat, lis cinc frasis chi parsore a an une carateristiche in
comun: a esprimin une relazion tra dos entitats. La relazion prototipiche ¢ je ché di possés, ma
in realtat lis relazions extralinguistichis tra lis dos entitats a puedin jessi di tipologjie diferent:
il rapuart tra une creature vivent e lis s6s parts dal cuarp (6); tra il vivent e lis emanazions dal
so cuarp (7); tra il vivent e lis facoltats o 1 prodots mentai che al controle (8); tra il vivent e 1
siel parincj e/o afins o altris creaturis che cun lui a an un rapuart emotif o di condivision di
une ativitat, di un ogjet e v.i. (9) (10); tra il vivent e lis s0s rapresentazions (11) (12); tra il
vivent e ogjets — animai comprendtits — che a son di s6 proprietat o, almancul par une dade di
timp, a s6 disposizion o sot il so control (13); tra il vivent e ativitats, sintiments, usancis (14)
(15); tra il vivent e la coletivitat (associazions, grups, comunitats e v.i.) che lui al fas part,
ancje cun funzions di dirigjence (16); tra il vivent e un so prodot inteletual e/o cultural (17).

(6) O ai lis gjambis curtis

(7) lis tos lagrimis

(8) O cognos lis tos intenzions

(9) Chel li al e so cusin

(10) Marie e je la miér amie di Serene
(11) 1l gno cjan al a non Bepi

(12) 1l so ritrat i somee pardabon tant
(13) La machine di Michél e je di so pari
(14) La passion di Zuan al é il balon

(15) 11 gno lavér mi plds un grum

(16) La scuadre di Carli e je rivade in findl
(17) 1l nestri libri al a vendiit tantis copiis

Lis dos entitats extralinguistichis, il possessor e il possediit, a son prototipicamentri
caraterizadis, tal ordin, dai trats [+ animat], [+ uman] e, ancjemo plui specificamentri, [+
EGO] il prin, dal trat [+ animat] il secont (cf. Seiler 1983, 4). Almancul in part, chescj
rapuarts a puedin sei ancje cun possessors inanimats (cf. McGregor 2009, 1). Di un pont di
viste linguistic, chestis relazions a puedin sei esprimudis in forme predicjative o ben atributive
traviers di costruzions possessivis, tant che 1'is dai cussi clamats possessifs.

Une prime diferenziazion semantiche e rivuarde il grat di distance tra possessor e
possediit intun continuum dal rapuart di possés che al va di un possés inerent a un posses
stabilit. Dal pont di viste linguistic si cjacare, tal prin cés, di posses inalienabil, tal secont di

posses alienabil. Par esempli, se in (18) il possés al e essenzial e permanent, in (19) il posses
al & temporani e si pues gjavalu e trasferilu cun facilitat:

(18) Zuan al a i voi verts

(18a) *Zuan al é paron dai voi verts

(19) Amelie e a une machine verde

(19a) Amelie e je parone di une machine verde

Il possés inerent al scuen sei possediit dal possessor intune relazion permanent, che il
possessor nol pues gjesti in libertat (tal sens che nol pues, in gjeneral, decidi di modificale o
interompile). Tra lis relazions di posses inerent a son lis relazions di parintat, lis relazions di
totalitat/part (tant che 1l cuarp e lis sOs parts), stats o proces mentai, rapresentazions (tant che
il non propri). Il posses alienabil al rivuarde invezit dutis chés relazions, come chés di posses
o proprietait material, che a puedin sei compradis, modificadis, interotis, in gjeneral
controladis dal possessor.

Par furlan tra la espression dal posses alienabil e inalienabil no je une diferenziazion
obleade, come mostrat dal {is dal verp vé sedi in (18) sedi in (19) e come che si vidt ancje in
(20), dula che mé al pues jessi un posses inalienabil (‘la fotografie che mi rapresente’) o ben
alienabil (‘la fotografie che o ai in gno possés’). Dut cas ciertis costruzions a son riferidis
dome a une o a ché altre tipologjie di possés, come par esempli lis costruzions riflessivis (cf.
(21)) o che a cjapin dentri un pronon personal datif (cf. (23)), dula che il pronon, esterni al
sintagme nominal, al marche une relazion di possés inalienabil. Ancje la omission di ogni
marcadure di possés e sugjeris, cul posses inalienabil, une relazion tra lis dos entitats, e
invezit cu lis proprietats alienabils chest rapuart al & plui ambigui (cf. (24) e (25)):

(20) La mé fotografie

(21) Mi lavi lis mans

(22) *Mi lavi la machine

(23) I cjareci la muse

(24) Al alce la man (leture preferenzial: “al alce la s6 proprie man’)

(25) Al lave la machine (dutis doés lis leturis ‘al lave la s6 proprie machine’ e ‘al lave
une machine (di cualchidun)’ a son pussibilis)

Il possés al pues jessi declarat, cun espressions predicjativis che a an la funzion di
aferma la esistence di un rapuart di posses tra sogjet e ogjet (diret o indiret), come par esempli
Vé, jessi paron, possedi, ma ancje jessi di, jessi+possessif e v.1.; o ben al pues sei presuponiit
cun espressions atributivis formadis di un agjetif possessif che al precét o al seguis il non che
al definis il posses o in alternative di un sintagme preposizional che al introdis il possessor.
Chés stessis strategjiis a puedin jessi dopradis cun verps copulatifs par esprimi
predicjativamentri il posses.

In chest cjapitul la atenzion e sara focalizade su chei che, par tradizion, si definissin
agjetifs e pronons possessifs.

13.2. Gjeneralitats

Agjetifs e pronons possessifs a puedin jessi definits tant che formis complementars dai
pronons personadi: di fat a indichin cun ce persone che al ¢ in relazion il posses. Par chest lis
primis dos personis a son par lor nature deitichis, la tierce invezit e pues jessi anaforiche. A
diference di lenghis come il sloven, il todesc o I’inglés, 1 possessifs di tierce persone singolar
no cjapin il gjenar gramatical dal possessor, ma a concuardin (come par chés altris personis)

in numar e gjenar cun ce che al & possedt; 1 possessifs di seste persone (tierce persone plural)
invezit a son invariabii. | agjetifs possessifs si puedin cumbina cun determinants.

singolar plural
Persone masculin feminin masculin feminin
I gno/mio mé miei més
1T to to tiel tos
111 ) so siei sos
IV nestri nestre nestris nestris
A% vuestri vuestre vuestris vuestris
VI l6r lor lor lor

I possessifs di cuarte e cuinte persone a presentin omofonie tra masculin e feminin
plural. Dome in pocjis varietats, come chés un grum conservativis de Cjargne, la vocal tai
possessifs feminins singolars di I-III persone e je lungje, ancje se e je simpri marcade te
scriture. Te gran part des varietats e tal furlan comun e je duncje omofonie tra masculin e
feminin singolar dai possessifs di II e III persone.

Cui interlocutors che si clamin cun formis di cortesie, si doprin 1 possessifs di tierce
persone singolar o, daiir de tradizion, di seconde persone plural (cuarte persone). In cont di
chest che si cjali plui in detai il cjap. 14.

Localmentri la forme dal possessif masculin di prime persone e pues jessi mio o me (par
esempli in part dal Friill Ocidentdl); tal secont cas, ben difondat ancje tal Fridl Central, e je
une neutralizazion de distinzion masculin/feminin, jessint lis dos formis omofonis. Il masculin
singolar di seconde persone al presente in ciertis localitats une palatalizazion in ['co]. Tal
feminin singolar la pronuncie plui difondude e je [o], si cjate perd ancje [o]. Un grum
difondude tal Fritil Central e je la forme foi pal possessif masculin plural di seconde persone.
Localmentri e esist ancje la forme fioi e, pal masculin plurdl di tierce persone, sioi. Pal
possessif masculin di tierce persone singoldr a esistin lis variants dialetals sio e siun. Tal
masculin plurdl, il possessif di prime persone al ¢, in cualchi varietat, mia. Intal Friil
Ocidental si cjatin mek, fok, sok pal feminin singoldr di prime, seconde e tierce persone
(Cordenons), miok, tiok, siok ¢ mea, toa, soa pal masculin e, par ordin, il feminin di prime,
seconde e tierce singolar (Claut). Pal possessif di prime persone plural (cuarte persone) a son
lis variants locals nostri, gnosiri e gnestri, nuostri, nuestri, nuesti (come ancje pal possessif di
cuinte persone). La omofonie tra masculin e feminin plural tes formis di cuarte e cuinte
persone no je presint in dutis chés varietats che no an elevazion a -i- de vocal final -e dai
feminins o che a an une altre vocal final tal feminin. Chestis varietats a mantegnin duncje la
diferenziazion tra masculin e feminin: nestris (m) vs. nestres (f). Localmentri e je presint
ancje une forme di VI persone cun marcadure morfologjiche dal plural: i/lis l6rs.

In cualchi varietat al € pussibil dopra il possessif di tierce persone singolar ancje in
riferiment a plui possessors — duncje tal puest di /6r. Ta chel cas perd e pues sei la
specificazion di /6r a sclari la forme.

Dal pont di viste sintatic, 1 possessifs a puedin jessi considerats tant che ecuivalents di
un sintagme preposizional introdusit di di cu la funzion di complement dal sostantif.

(25) 11 libri di Toni
(25a) 1l so libri

In chest sens, il possessif si pues cjata in contescj predicjatifs dula che si podares dopra
chest sintagme. In (27) al cjape la funzion di complement predicjatif dal ogjet:

(26) Al e s0

(26a) Al e di lui

(27) Le considere so
(27a) Le considere di sé

Par ce che al inten la nature dal rapuart tra posses e possessor, al covente sotlineat che 1
agjetifs possessifs a puedin vé sedi valor sogjetif (in (28), valor predominant) sedi ogjetif
(29), ancje se chest par solit al e esprimiit traviers di un sintagme preposizional cul pronon
persondl (29a) o traviers di une frase relative (29b):

(28) la mé stime (‘la stime che o provi par cualchidun’)
(29) la mé stime (‘la stime che o gjolt’)

(29a) la stime di me

(29b) la stime che X al/e a par me

In gjeneral, [’agjetif possessif al € prepontit al sostantif di riferiment; tal cas che al sedi
pospontt — pal plui in alocuzions o espressions enfatichis tant che (30) Diu gno! —, cheste
sielte e je marcade stilisticamentri. A son pero dai cas, in espressions avonde cristalizadis,
dula che e je une libare alternance tra la posizion pre- o postnominal: (31) par gno cont vs.
(31a) par cont gno; o dula che invezit il possessif ¢ posponiit: (32) a cjase mé e ducj i
sintagmis proposizionals cun cjase, (33) in vite s6 (ma (34) di gno cjdf).

(30) Diu gno!

(31) par gno cont
(31a) par cont gno
(32) a cjase mé
(33) in vite s6
(34) di gno cjdaf

13.4. Possessifs e articul

A diference di altris lenghis tant che il todesc, i1l francés o I’inglés, par furlan, tal
sintagme nominal, il possessif in posizion prenominal al € di regule precediit dal articul, tai
cas che ’articul al sedi presint ancje se nol ¢ il possessif. Une ecezion a son 1 nons di parintat,
dula che par regule il possessif al ¢ doprat cence articul determinatif (cf. sot). Il possessif
prenominal al & compatibil ancje cul Gs dal articul indeterminatif: (35) Un gno ami.' Nol
somee pussibil 1'Gs dal possessif in cumbinazion cul partitif (36) *Des més amiis.

(35) Un gno ami
(36) *Des més amiis

Y Cf. fran. Un ami a moi, no *Un mon ami, tod. Ein Freund von mir, no *Ein mein Freund, ingl. A Friend
of mine, no *4 my friend.

Ce che al e stat osservat di Castellani Pollidori pal talian (2004 [1966], 543), al pues, in
gjeneral, jessi slargjat ancje al furlan, val a di che I’articul nol & doprat cul possessif tai cas
dula che nol sarés doprat se al mancjas il possessif, come in (37)-(38):

(37) A cjase s6

(37a) A cjase di Marie

(38) Al e so compit continud a scrivi

(38a) Al é compit di Zuan continud a scrivi

2322222000

L’articul determinatif al mancje ancje in alocuzions cun titui onorifics e 1 possessifs so,
50 e vuestri, viestre, come in (39):

(39) Vuestri onor, lis robis no stan cussi!

L’articul determinatif al e presint in espressions enfatichis dula che il possessif si
compagne a un non propri:

(40) 1l gno Zuanut!

13.4.1. Nons di parintat

Cui nons di parintat (singjenionims), di regule al mancje ’articul determinatif devant
dal possessif; ecezions a son mame, pai e om e femine tal significat di ‘persone maridade’:

(41) Gno pari al e murador

(42) Doman o voi al cine cun t6 sir

(43) S6 agne e lavore in Australie

(44) Nestre cusine no mangje cjar

(45) Vuestri barbe al é pardabon simpatic
(46) Lor gnece si e laureade in biochimiche

L’as dal articul indeterminatif al € limitat dome de realtat extralinguistiche:

(47) Un gno fradi al é predi
(48) *Un to pari al fas il mestri

I1 (48) al ¢ pussibil tal cas che cun pari no si intindi par fuarce il gjenitdr biologjic, par
esempli tal cas di cubiis omosessuals.

A diference, par esempli, dal talian, 1’articul determinatif no si cjate devant dal possessif
nancje cui singjenionims padreul, parilastri, marilastre, surlastre, fradilastri, o cun santul e
santule.

L’articul determinatif nol & presint nancje cuant che tal sintagme nominal al ¢ un agjetif
cun valor di atribiit, un sostantif cun valor di aposizion o un sintagme preposizional posponiit
al singjenionim, nancje cuant che, cun chel stes valor, al € presint il non propri:

(49) Meé sur di Milan
(50) To fradi grant

(51) Gno barbe Toni
(52) 76 agne mestre

L’articul determinatif si pues dopra cuant che il singjenionim al € plurdl ma, a diference
dal talian, nol ¢ obligatori:

(53) Nestris paris si cognossin di cuant che a jerin fruts

(53a) I nestris paris si cognossin di cuant che a jerin fruts

(54) Meés siirs a vadin ancjemo a scuele

(54a) Lis més siirs a vadin ancjemo a scuele

Verifichis cun locutdrs a mostrin, pero, che chescj a ritegnin (53a) preferibil a (53),
forme che e ven segnalade in cualchi cas come tradizional ma mancul doprade in di di vué. Di
ché altre bande invezit (54) e je preferide a (54a), cualchi volte considerade agramaticél. Nol ¢
clar di cuai fatérs che e dipent cheste discrepance, se e vedi a ce fa cu la unicitat dal posses
pro possessor (in (53)-(53a) di fat ogni possessor al € in relazion cuntun unic posses), e la
cuestion in ogni cas e vareés bisugne di altris indagjins: formis tant che (55) a son calcoladis
dal dut gramaticals.

(55) I miei fis

Cun formis alteradis dal singjenionim, il possessif preponit al e precediit dal articul
determinatif, ancje tal cas che e sedi une alocuzion (57):

(56) Martin al e il gno cusinut
(57) Ve chi che tu sés, la mé cjare nonute!

Intes alocuzions cun possessif posponiit no si dopre ’articul determinatif, nancje tes
formis alteradis:

(58) Mame mé!
(58a) Mamute mé!

L’articul al & obligatori, dut cas, in ciertis formis alocutivis espressivis avonde
cristalizadis, cuntun altri agjetif prepontt al possessif, par esempli:

(59) Cjar il gno fi!
(60) Beade la mé mame!

13.4.2. Alternance tal (s dal articul determinatif

Lis dal agjetif o dal pronon in costruzions predicjativis cun omission dal sostantif che
al marche il posses, tal cas che al sedi cun e cence articul determinatif, al rispuint ae stesse

domande (di cui isal?) ma al a valérs semantics e pragmatics diferents. Che si cjaledin (61)-
(61a):

(61) Al e gno
(61a) Al e il gno

Se di une bande (61) al a un valér plui larc, esprimint la esistence dal rapuart di posses
tra il sogjet possessor e il referent dal possés, (61a) al a un valoér contrastif, presuponint la
esistence di altris referents-posses, ma esprimint il rapuart di posses cul sogjet in riferiment a
un dome. Ancje in altris contesc] predicjatifs, come par esempli (63) e (63a), e je une
diference semantiche tra 1'ds cul articul determinatif e cence:

(63) Simon al é gno ami
(63a) Simon al é il gno ami

In (63) si aferme dome la relazion di amicizie, in (63a) a cheste amicizie al ¢ tribuit un
element di esclusivitat.

Te stesse maniere, (64), plui comun, al aferme 1l rapuart, (64a) invezit la determinatece
dal posses:

(64) No tu sés gno nemi
(64a) No tu sés il gno nemi

Alternancis tal Gs dal articul determinatif a puedin jessi ancje tal cas che il possessif al
sedi part di une aposizion posponude. Ancje chi al dipent dal grat di determinatece dal posses:

3322222000

(65) Marie, mé ospit in chei dis chi, e je di Milan
(65a) Marie, la mé ospit in chei dis chi, e je di Milan
13.5. Possessifs cun altris determinants e agjetifs

Intal sintagme nominal, il pronon possessif preponit al sostantif al pues jessi precedit
di altris determinants, tant che dimostratifs (66), indefinits (67) o cuantificadors (68). 1
agjetifs cualificatifs a son par furlan par regule posnominai, duncje a seguissin il non precedit
di un possessif (69):

(66) Chel vuestri ami di Basilian, lu viodéso ancjemo?

(67) Cualchi so lavor propit no lu capis

(68) Cinc nestris amiis a lavorin par Amnesty International
(69) 1l to maion vert mi plas di plui

Al e pussibil dut cas, cun cierts agjetifs, che a sedin preponfits al possessif, come in:

(70) puar gno barbe

(71) biade mé mari

(72) tant a di fintremai ae ultime lor zornade, a puedin finalmentri polsd dal lunc e
tormentdt Ior viag (A. Bellina, Sant Jacum, la che al finis il mont, 1996)

I agjetifs bon, mior, cjar, grant tal sens di ‘bon, cjar’, vieli e vecjo tal sens di ‘di lungje
date’ e similars a vegnin interponiits tra possessif e sostantif di riferiment (ma grant tal sens di
‘di largjis dimensions’ e vieli/vecjo tal sens di ‘cun tancj agns di etat’ si posponin al sostantif):

(73) Un gno grant ami

(74) La mé mior amie

(75) Une nestre vecje cognossince

13.6. Us particolars dal pronon

Il pronon possessif al ¢ cualchi volte doprat cun valor sostantival, a indica:
a. tal masculin singolar, 1l doveé, compit, funzion:

(76) E a fat il so
b. tal masculin o feminin singolar, ami/amie, compagn/e:

(77) Ce fastu, po, gno?
c. tal masculin singolar o plural, il patrimoni, 1 bens:

(78) O spint dai miei
(79) Tu as di meti dal to!

d. tal plural masculin, i familiars, in particolar 1 gjenitors:
(80) I miei (di cjase) a son ldts al mar
e. tal plurdl masculin, 1 compagns (di scuadre, partit), e v.i.:

(81) I nestris a son plui fuarts

f. tal singolar feminin, la saltt (in formule di brindis):

(82) A4 la nestre!

2332222000

g. tal singolar feminin, opinion, idee, part, e v.1.:
(83) O soi ancje jo de té

h. tal plural feminin, scher¢s, matecs, baronadis, e v.1.:
(84) Ind a fate une altre des sos!

1. I’espression fd so alc e significhe ‘cjapa posses di alc, vigni in posses di alc’, ma ancje, in
sens figurat, ‘interioriza, cjapa su, jentra intune idee’.

13.7. Propri

I agjetifs possessifs a puedin jessi rinfuarcits dal s di propi (forme leterarie e scrite:
propri), che al ven par solit inserit tra possessif e sostantif di riferiment, ma che al pues ancje
vigni prime dal possessif. Chest iis, limitat ae tierce e ae seste persone, nol € pero frecuent e di
siglir influencat dal talian, rivant probabilmentri di cheste lenghe dome di resint (nol e
regjistrat tal Pirona (1870), ancje se a son testemoneancis leteraris come in (85).

(85) jé e so marit le puartarin a planchin inta la lor e le meterin tal propri lor jet (C.
Percoto, La briit, 1863)*

Propi al pues jessi doprat cence agjetif possessif, sostituint il possessif devant dal
sostantif di riferiment, tal cas che e sedi coreferenzialitat tra sogjet e possessor:

(86) Al a operdt il propri cjan

In veretat par furlan chest Gs, une vore difondiit tal talian, al € margjinal, o vin duncje
costruzions come (87) (88) (89), ma non (87a) (88a) (89a):

(87) Al a fate su la cjase cu lis sos mans

(87a) *Al a fate su la cjase cu lis propris mans
(88) di so volontat

(88a) *di proprie volontdt

(89) fd il so cors

(89a) *fa il propri cors

2 Grafie origjinil: je e so marit le puartarin a planchin in te’ la 161 e le metérin tal propri lor jet.

